
Говор на заменик амбасадорот Брајан Ц. Агелер  

по повод објавувањето на Извештајот за трговија со луѓе  

20 јуни 2013 

Министерство за внатрешни работи, Скопје  

 Добар ден на сите. Ми претставува задоволство што сум тука денес 

заедно со министерката Јанкуловска и министерот Спасов по повод 

објавувањето на Извештајот на Стејт Департментот за трговија со луѓе за 

2013 (две илјади и тринаесетта) година, кој вчера беше објавен од државниот 

секретар Кери. 

 Најпрво, би сакал да и честитам на Македонија што уште еднаш го 

постигна статусот од прв тајер во Извештајот за трговија со луѓе за 2013 (две 

илјади и тринаесетта). Ова највисоко рангирање ја покажува заложбата на 

Владата на Македонија кон борбата против овој ужасен криминал и за тоа се 

истакнува од другите земји на регионот. Рангирањето на Македонија во 

првата категорија, исто така демонстрира што може да се постигне кога 

постоечките закони и процедури се спроведуваат во целост и на правилен 

начин. Соединетите Држави се среќни што Македонија е партнер во 

кампањата за спречување на трговијата со луѓе и се надеваме на 

понатамошна соработка со земјава за ова и други прашања од витално 

значење за владеењето на правото. Нашата проценка во Извештајот за 

трговија со луѓе не се базира само на тоа дали биле усвоени силни закони, 

туку и на тоа дали тие закони биле опширно и ефективно спроведени. 

Македонија јасно демонстрира дека има капацитет да го почитува 

владеењето на правото во трговијата со луѓе.  



 Посебно признание за министерката Јанкулоска и министерот Спасов. 

Партнерството помеѓу Министерството за внатрешни работи и 

Министерството за труд и социјална политика беше клучна во ефективната 

борба против трговијата со луѓе и обезбедување на помош за жртвите. 

 Исто така би сакал да им се заблагодарам на сите поединци 

претставници на невладините организации кои работат во насока на 

спречување на трговијата со луѓе и обезбедување на услуги и помош за 

жртвите на трговијата со луѓе. Нивната соработка со Министерствата за 

внатрешни работи и за труд и социјална политика е главната причина зошто 

Македонија е рангирана во првата категорија.  

 Без разлика дали се работи за сексуално искористување или за 

присилна работа, дали е внатрешна или меѓународна, или дали вклучува 

жени, мажи или деца – елиминацијата на сите форми на трговијата со луѓе е 

еден од главните приоритети на Соединетите Држави. Познато е дека 

трговијата со луѓе го допира секој регион и секоја земја во светот, 

вклучувајќи ги и Соединетите Држави. Се проценува дека изминатата година 

биле идентификувани  само околу 40,000 (четириесет илјади) жртви , што 

покажува дека само дел од над 20 (дваесет) милиони луѓе ширум светот 

изложени на ропство се признаваат од владите и имаат право на заштита и 

поддршка. Токму поради тоа, дури и земјите што целосно се придржуваат 

кон минималните стандарди за елиминација на трговијата со луѓе треба да 

продолжат да работат кон подобрување на капацитетот на владата за заштита 

на жртвите и за гонење на трговците.  

 Со цел идентификација на жртвите, Соединетите Држави ќе го 

продолжат партнерството со Владата на Македонија и со невладините 



организации во борбата против овој ужасен криминал. Заедно можеме и 

понатаму да направиме вистинска разлика како дел од глобалните напори за 

елиминација на ропството на денешницата.  

 

 Ви благодарам. 

   

  

 

  

 


